I orwedd mewn preseb 
Mae’n bwysig bod y cyfranwyr yn siarad yn eu tafodiaith naturiol. Mae croeso i chi addasu'r eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges sef hanes geni Iesu.
(Mae’n bosib gwisgo’r plant i fyny er mwyn rhoi lliw i rai darnau o’r sgript e.e. y bugeiliaid, y doethion a’r angylion. Posibilrwydd arall ydy gwisgo’r plant ifancaf i fyny a’u cael nhw i actio allan/meimio rhai darnau tra mae’r plant hynaf yn darllen.)
Mae Ppt ar gael – ond nid oed rhaid ei ddefnyddio. Mae croeso i chi osod caneuon addas oddi fewn i’r sgript.
Sleid 1 (Croeso, wedyn clic - Siôn Corn  siocled)
Croeso i’n Gwasanaeth Nadolig. Rydyn ni i gyd wedi bod yn edrych ymlaen ers tua Mis Awst am y Nadolig. Fe welodd (enw athro/athrawes) Santa Clos/Siôn Corn  siocled yn (Tesco, Morrisons a.y.b.) ym mis Medi!

Un o’r pethau gorau am y Nadolig – ar wahân i’r anrhegion a’r bwyd – ydy’r carolau. Mae pawb yn hoffi canu carolau. Mae bron pawb yn ’nabod y geiriau a’r tonau ac mae pawb yn gallu ymuno yn y canu.
Sleid 2, 3, 4 - geiriau’r emyn

Rydyn ni am ddechrau drwy ganu'r garol enwog, ‘I Orwedd mewn Preseb’ (Caneuon Ffydd, 450).
I orwedd mewn preseb rhoed crëwr y byd,
Nid oedd ar ei gyfer na wely na chrud,
Y sêr oedd yn syllu ar dlws Faban Mair,
Yn cysgu yn dawel ar wely o wair.

Sleid 5 – marc cwestiwn
Llais:  Dw i wedi canu’r garol – ond mae’n rhaid i mi ofyn...be di preseb? A pham fod Iesu wedi cael ei roi i orwedd mewn un ohonyn nhw?
Llais neu leisiau gwahanol: Dyma mae’r Beibl yn ddweud,
1 Tua'r un adeg dyma Cesar Awgwstws yn gorchymyn cynnal cyfrifiad drwy'r Ymerodraeth Rufeinig i gyd. 
Roedd pawb yn mynd adre i'r trefi lle cawson nhw eu geni, i gofrestru ar gyfer y cyfrifiad.
4 Felly gan fod Joseff yn perthyn i deulu'r Brenin Dafydd, gadawodd Nasareth yn Galilea, a mynd i gofrestru yn Bethlehem.

5 Aeth yno gyda Mair oedd yn mynd i fod yn wraig iddo, ac a oedd erbyn hynny'n disgwyl babi.
 6 Tra roedden nhw yno daeth yn amser i'r babi gael ei eni, 7 a dyna lle cafodd ei phlentyn cyntaf ei eni — bachgen bach. Dyma hi'n lapio cadachau geni yn ofalus amdano, a'i osod i orwedd mewn cafn ar gyfer bwydo anifeiliaid. Doedd dim llety iddyn nhw aros ynddo.
Sleid 6: Llun o breseb, clic – logo TripAdvisor a’r lleill
Llais: Cafn bwydo anifeiliaid ydy preseb – diddorol. Fe roddon nhw Iesu mewn preseb a doedd ganddyn nhw ddim lle yn y llety chwaith. Di’n meddwl bod Mair a Joseff yn anhrefnus braidd! 

Llais: Doedd na ddim ffôn yr adeg hynny, na TripAdvisor, na lastminute.com. Doedd ganddyn nhw ddim ffordd o wneud trefniadau ymlaen llaw. Roedden nhw wedi teithio’n bell, roedd Mair yn disgwyl babi a phan ddaeth yr amser dim ond stabl oedd ar gael. 
Sleid 7 – Mair, Joseff, anifeiliaid a’r preseb
Llais: Mae ail bennill y garol yn dechrau gwneud sens i mi rŵan -
A’r gwartheg yn brefu y baban ddeffroes,

Nid ofnodd cans gwyddai na phrofai un loes.
Mae’n debyg eu bod nhw’n rhannu eu llety gyda’r anifeiliaid! Ond doedd y babi bach ddim yn poeni am fod Mair a Joseff yn gofalu amdano. 

Llais: Ond beth am weddill y garol?
‘Rwyf Iesu’n dy garu, O edrych i lawr

A saf wrth fy ngwely nes dyfod y wawr.
Tyrd Iesu, i’m hymyl, ac aros o hyd

I’m caru a’m gwylio tra bwyf yn y byd;

Bendithia blant bychain pob gwlad a phob iaith,

A dwg ni i’th gwmni ar derfyn ein taith.

Pam ein bod ni’n canu’r geiriau yma?
Llais: Er mwyn ateb y cwestiwn mae’n rhaid i ni wybod mwy am Iesu. Mae’r Beibl yn dweud mai Iesu ydy Mab Duw a’i fod o wedi cael ei anfon i’r byd fel rhodd, fel anrheg, i holl bobl y byd. 

Dyma ddwedodd angel wrth Joseff,

Sleid 8: Joseff ac angel
Llais neu leisiau gwahanol: Dyma ddigwyddodd pan gafodd Iesu'r Meseia ei eni:
Roedd ei fam, Mair, wedi cael ei haddo i fod yn wraig i Joseff. Ond cyn iddyn nhw briodi a chael rhyw, dyma nhw'n darganfod fod yr Ysbryd Glân wedi ei gwneud hi'n feichiog.
 19Roedd Joseff  yn ddyn da a charedig. Doedd e ddim eisiau gwneud esiampl ohoni a'i chyhuddo hi'n gyhoeddus, felly roedd yn ystyried yn dawel fach i ganslo'r briodas.
20 Roedd wedi bod yn meddwl am hyn pan gafodd freuddwyd: gwelodd angel Duw yn dod ato a dweud wrtho,
 “Joseff fab Dafydd, paid petruso mynd â Mair adre i fod yn wraig i ti, am mai'r Ysbryd Glân sydd wedi gwneud iddi feichiogi. 21Bachgen fydd hi'n ei gael. Rwyt i roi'r enw Iesu  iddo, am mai fe fydd yn achub ei bobl o'u pechodau.”
22 Digwyddodd hyn er mwyn i beth ddwedodd Duw drwy ei broffwyd ddod yn wir: 23 “Edrychwch! Bydd merch ifanc sy'n wyryf yn feichiog ac yn cael mab. Bydd y plentyn yn cael ei alw yn Emaniwel” (Ystyr Emaniwel ydy “Mae Duw gyda ni.”
24 Pan ddeffrodd Joseff, gwnaeth beth roedd angel Duw wedi ei ddweud wrtho. 
Sleid 9: Emaniwel – Duw gyda ni. 
Llais: Dim babi cyffredin oedd Iesu. Iesu oedd Mab Duw. Cafodd enwau arbennig sef Emaniwel – Mae Duw gyda ni. Mae’r enw Iesu hefyd yn sbesial – cafodd yr enw am ei fod am achub y bobl o’u pechodau.

Llais: Pan roedd yr emynydd yn sgwennu I Orwedd mewn preseb roedd o’n meddwl am Iesu fel Mab Duw. Roedd o’n gwybod bod Iesu wedi byw bywyd arbennig a’i fod o’n rhodd arbennig gan Dduw. 

Llais: Bob Nadolig rydyn ni’n cael cyfle i feddwl am Iesu yn dod i’r byd fel baban. Ond mae llinell gyntaf y garol yn ein hatgoffa ni pwy oedd Iesu mewn gwirionedd – sef Crëwr y Byd.

Llais: Daeth Duw ei hun i’r byd yn faban bach. Roedd angylion yn dathlu, roedd bugeiliaid yn dathlu ac roedd  gwŷr doeth o’r dwyrain yn dathlu hefyd.

Sleid 10: Angylion
Llais neu leisiau gwahanol: Dathlodd yr angylion drwy ddweud,
 “Mae gen i newyddion da i chi! Newyddion fydd yn gwneud pobl ym mhobman yn llawen iawn. 11 Mae eich Achubwr wedi cael ei eni heddiw, yn Bethlehem. Ie, y Meseia! Yr Arglwydd! 12 Dyma sut byddwch chi'n ei nabod e: Dewch o hyd iddo yn fabi bach wedi ei lapio mewn cadachau ac yn gorwedd mewn cafn bwydo anifeiliaid.”
13 Yn sydyn dyma filoedd o angylion eraill yn dod i'r golwg, roedd fel petai holl angylion y nefoedd yno yn addoli Duw!
14 “Gogoniant i Dduw yn y nefoedd uchaf, heddwch ar y ddaear islaw, a bendith Duw ar bobl.”
Sleid 11: Bugeiliaid
Llais neu leisiau gwahanol:  Pan aeth yr angylion i ffwrdd yn ôl i'r nefoedd, dyma'r bugeiliaid yn dweud wrth ei gilydd,
 “Dewch! Gadewch i ni fynd i Bethlehem, i weld beth mae'r Arglwydd wedi ei ddweud wrthon ni sydd wedi digwydd.”
16 Felly i ffwrdd â nhw, a dyma nhw'n dod o hyd i Mair a Joseff a'r babi bach yn gorwedd mewn cafn bwydo anifeiliaid. 
17Ar ôl ei weld, dyma'r bugeiliaid yn mynd ati i ddweud wrth bawb beth oedd wedi digwydd, a beth ddwedodd yr angel wrthyn nhw am y plentyn yma. 
20 Aeth y bugeiliaid yn ôl i'w gwaith gan ganmol a moli Duw am bopeth roedden nhw wedi ei weld a'i glywed. 
Sleid 12: gwŷr doeth

Llais neu leisiau gwahanol: Dyma seren yn mynd o flaen y gwŷr doeth o’r dwyrain nes iddi aros uwchben yr union fan lle roedd y plentyn. 
10 Roedden nhw wrth eu bodd! 11 Pan aethon nhw i mewn i'r tŷ, dyna lle roedd y plentyn gyda'i fam, Mair, a dyma nhw'n disgyn ar eu gliniau o'i flaen a'i addoli. 
Yna dyma nhw'n agor eu paciau a rhoi anrhegion gwerthfawr iddo — aur a thus a myrr.
Sleid 13: y gwyrthiau isod (4 clic)
Llais neu leisiau gwahanol: Mae hanes bywyd Iesu yn rhyfeddol ac yn gyffrous o’r cychwyn cyntaf. Fe dyfodd yn ddyn a chyflawni gwyrthiau  - fe roddodd olwg i’r dall, fe wnaeth i’r parlys gerdded, fe dawelodd y storm ac fe ddaeth a rhai oedd wedi marw yn ôl i fywyd. 

Sleid 14: stabl - croes
Llais neu leisiau gwahanol: O’r stabl ym Methlehem i’r groes lle bu farw, fe wnaeth Iesu bopeth roedd Duw ei eisiau. Ar y trydydd dydd wedi iddo farw fe gyfododd – roedd y bedd yn wag ac fe sylweddolodd ei ffrindiau pwy yn union oedd Iesu Grist, y Meseia.
Llais: Iesu ydy rhodd Duw i’r byd. Iesu ydy golau’r byd. Iesu ydy’r ffordd, y gwir a’r bywyd. Dim ond drwy nabod Iesu mae nabod Duw.

Llais: Ers dros ddwy fil o flynyddoedd mae rhai pobl wedi caru Iesu. Mae nhw wedi derbyn neges y Beibl ac wedi troi at Dduw. Dyma oedd ym meddwl yr emynydd wrth iddo sgwennu I Orwedd mewn preseb. 

Llais: Roedd o’n caru Iesu ac eisiau bod yn agos ato. Roedd o’n gweddïo ar Iesu pan oedd o’n mynd i’r gwely yn y nos. Roedd yn gweddïo drosto ef ei hun a thros holl blant y byd. 

Tyrd Iesu, i’m hymyl, ac aros o hyd

I’m caru a’m gwylio tra bwyf yn y byd;

Bendithia blant bychain pob gwlad a phob iaith,

A dwg ni i’th gwmni ar derfyn ein taith.

Llais: Mae bendith Duw yn rhywbeth arbennig iawn. Rydyn ni yng Nghymru wedi ein bendithio’n fawr. Rydyn ni’n byw mewn gwlad rydd, gwlad heddychlon a gwlad gyfoethog. Gwlad lle rydyn ni’n rhydd i ddarllen y Beibl ac i addoli Iesu. Dyma gyfle i ni weddïo dros blant ar draws y byd, o bob gwlad ac iaith, sydd ddim mor ffodus â ni.
Gweddïwn: Ein Tad, mae’r Nadolig yn agosáu ac yng Nghymru mae’r siopau yn llawn o fwyd a diod, o anrhegion ac addurniadau. Helpa ni i gofio nad pethau sy’n bwysig ond pobl. Helpa ni i gofio hefyd am un person yn arbennig, sef dy fab Iesu Grist. Helpa ni i gofio mai Ef ydy golau’r byd. Rydyn ni’n gofyn am dy fendith unwaith eto ar blant Cymru er mwyn i ni allu dy ’nabod di. Rydyn ni hefyd yn gofyn i ti fendithio holl blant y byd - y rhai sy’n dioddef a’r rhai sy’n hapus. Y rhai sy’n dlawd a’r rhai sy’n gyfoethog. Y rhai sy’n gwybod pwy wyt ti a’r rhai sy ddim erioed wedi clywed enw Iesu. Bendithia blant y byd am dy fod ti’n Dduw sy’n llawn cariad a thrugaredd. Amen.
Llais: Mae’r Nadolig yn gallu bod yn amser anodd i rai. Mae rhai pobl yn sâl, eraill yn unig. Mae rhai mor brysur na dydyn nhw ddim yn gallu mwynhau'r cyfnod o gwbl. Ond, amser ydy’r Nadolig i feddwl am Iesu.
Llais neu leisiau gwahanol: Mae’n rhaid i ni benderfynu rhoi peth o’n hamser i foli Duw ac i ddiolch am Iesu. Rhaid diolch am fod Crëwr y byd wedi cael ei roi i orwedd mewn preseb.

Rhaid diolch am fod  Crëwr y byd yn agos i ni yn awr. Er nad ydyn ni’n gallu ei weld a’n llygaid mae Iesu yn ein gweld ni. Mae Iesu yn fyw ac yn y nefoedd gyda Duw yn edrych arnon ni ac yn gwrando arnon ni. 

Ceisiwch ac fe gewch, curwch ac fe agorir i chwi, meddai’r Beibl. Mae pawb sy’n dymuno cael Iesu yn ffrind ac yn rhan o’u bywyd yn gallu ei gael. Mae Iesu yn chwilio am y cyfle i fendithio plant bychain pobl gwlad a phob iaith, gan gynnwys ni yma yng Nghymru.

Sleid 15: Y Byd (clic i ychwanegu Nadolig Llawen)
Llais: Y tro nesaf dych chi’n clywed I Orwedd mewn preseb cofiwch am Iesu, crëwr y byd. Diolch am ddathlu’r Nadolig gyda ni a Nadolig Llawen i chi i gyd.
(Beth am orffen drwy ganu 457 Caneuon Ffydd: Draw yn Ninas Dafydd Frenin, mae’r penillion yn crynhoi hanes y geni, yn sôn am y preseb ac yn sôn hefyd am Iesu yn y nef.)

